
CONSELLERÍA DE MEDIO AMBIENTE, TERRITORIO E INFRAESTRUTURAS – Xunta de Galicia - Santiago de Compostela

ASUNTO: Alegacións ao Plan de ordenación do litoral de Galicia

DNA. JUDITH SING JACKSON, con D.N.I nº xxxx actuando en nome e representación da Asociación AMIGOS DA TERRA, entidade sen ánimo de lucro e con enderezo a efectos de notificacións na rúa da Concordia, 20 – 2º esquerda, C.P. 32003 OURENSE, aos efectos oportunos e como mellor en Dereito proceda, 

EXPÓN:

Tendo en consideración que a Lei 10/1995, do 23 de novembro, de ordenación do territorio de Galicia, ten como finalidade establecer os obxectivos fundamentais e crear os instrumentos necesarios para a coordinación da política territorial e a ordenación do espazo da Comunidade Autónoma de Galicia, e tendo en consideración que se publica a Orde do 23 de xullo de 2010 (DOG nº 145) pola que se aproba inicialmente o Plan de ordenación do litoral de Galicia e se procede á apertura da fase de audiencia pública de dous meses, Amigos da Terra remite o seguinte documento no trámite de presentación de alegacións e propostas para que sexan tidas en conta por esta administración.

CONSIDERACIÓNS PREVIAS:

A Lei 10/1995, do 23 de novembro, de ordenación do territorio de Galicia, ten como finalidade establecer os obxectivos fundamentais e crear os instrumentos necesarios para a coordinación da política territorial e a ordenación do espazo da Comunidade Autónoma de Galicia, co obxecto de favorecer a utilización racional do territorio galego e protexer o medio natural; un dos seus obxectivos fundamentais é, segundo o seu artigo 3, a compatibilización do proceso de desenvolvemento do sistema produtivo, da urbanización e da ordenación turística coa racional utilización dos recursos naturais, sobre todo no tocante ao litoral, aos recursos hidráulicos e á paisaxe. 

A Lei 6/2007, do 11 de maio, de medidas urxentes en materia de ordenación do territorio e do litoral de Galicia establece no seu artigo 2 que o Plan sectorial de ordenación do litoral a que fai referencia a disposición transitoria oitava da Lei 9/2002, do 30 de decembro, de ordenación urbanística e protección do medio rural de Galicia, terá a natureza dun Plan territorial integrado regulado na Lei 10/1995, do 23 de novembro, de ordenación do territorio de Galicia. 

O Plan de ordenación do litoral (POL) é un instrumento de ordenación territorial, que ten por obxecto, de conformidade co artigo 2 da Lei 6/2007, do 11 de maio, establecer os criterios, principios e normas xerais para a ordenación urbanística da zona litoral baseado en criterios de perdurabilidade e sustentabilidade, así como a normativa necesaria para garantir a conservación, protección e posta en valor das zonas costeiras. 

ALEGACIÓNS:

PRIMEIRA: En canto ao ámbito de actuación e funcións citadas no POL:

· Considerar o litoral en conxunto como unha entidade espacial claramente individualizada e dotada dun alto valor que debe ser debidamente protexido desde unha perspectiva integral e dentro dunha política de desenvolvemento sostible.

· Sinalar e delimitar aqueles ecosistemas litorais e costeiros, praias e unidades xeomórficas e paisaxísticas, cuxas características naturais , actuais ou potenciais, xustifiquen a súa conservación e protección.

· Fixar as directrices para a ordenación territorial dos municipios costeiros da Comunidade Autónoma de Galicia. Propiciar a ordenación a gran escala dos usos e actividade localizados no litoral, dende a perspectiva da necesaria protección e conservación das súas características e valores naturais.

· Lograr unha óptima coordinación das actuacións territoriais e urbanísticas entre as Administracións que operan sobre o litoral e o seu contorno terrestre (central, autonómica e local).

· Constituir a base para a elaboración dun programa coordinado de actuación do espazo litoral e a proposta de actuacións para a conservacións e restauración do espazo costeiro.

Ante esta declaración de intencións e comprobando que non se corresponde co exposto ao longo do POL e que o modelo que aquí se presenta provocaría graves efectos tanto no noso patrimonio natural como cultural e entendendo que é un modelo que implica a expansión urbana sobre o rural e a presión sobre os espazos a protexer coa conseguinte desnaturalización da costa galega,  solicitamos que :

· Se contemple a protección e recuperación dos espazos recollidos no Rexistro Xeral de Espazos Naturais de Galicia creado polo decreto 82/1989, xa que consideramos se lle debe dar a protección que merecen debido a súa importancia ambiental. 

· Se contemple a protección real de todos os humidais comprendidos no catálogo galego e non somente aqueles humidais de importancia internacional como se recolle no POL. Non se contempla a protección dos espazos naturais e humidais de interese local, nin sequera humidais recollidos no inventario de humidais de Galicia. 

· Se teña en conta a protección real de todos os leitos fluviais e as súas ribeiras. No POL permítense accións como: movementos de terras, dragados, modificacións dos leitos fluviais, ou construcións de instalacións para a implantación de paseos fluviais, etc. que son incompatibles cunha verdadeira protección dos corredoiros fluviais.

· Se contemple a protección real das fragas e masas arbóreas costeiras. Non aparecen delimitadas as zonas de fraga nin recollida a importancia destes ecosistemas como soutos, carballeiras, vexetación de ribeira, etc. É necesario establecer un plan de actuación sobre os bosques costeiros para a recuperación de especies autóctonas e prestándolle especial atención á presenza de especies invasoras, tal e como recollen a Lei 9/2001 de 21 de agosto de Conservación da Natureza e a Lei 42/2007 de 13 de decembro do Patrimonio Natural e da Biodiversidade. Debe prohibirse a construción de novas sendas onde non sexa estrictamente necesario e explicar minuciosamente cales son os criterios nos que se basea dita necesidade.  

· Se teña en consideración o establecemento de espazos mariños de protección e reserva. 

· Se contemple a protección real das praias e da marxe costeira. No POL fálase da construción de instalacións imprenscindibles para a creación de paseos marítimos e non se delimita claramente onde poden facerse e baixo que límites. Non hai unha diferenciación atendendo ao tipo de uso que se lle de ao solo, se son solos urbanos, rústicos de especial protección, etc. O tipo de paseo costeiro, material empregado na construción e zonas onde se pode levar a cabo, debe estar ben delimitado. No POL se clasifican como praias naturais aquelas afastadas dos núcleos de poboación e con difícil acceso e uso reducido e deixan fora desa clasificación todas aquelas que se atopen dentro dos límites dun espazo protexido o que permitiría a súa urbanización. Esiximos unha protección real das praias atendendo a criterios ambientais e non especulativos. Asi mesmo pedimos que se recolla a necesidade de protección dos espazos dunares e a importancia da súa recuperación. 

· Se teña en conta a protección real dos espazos protexidos. Débese prohibir a creación de calquera tipo de infraestrutura, tanto sexa viaria como residencial ou de servizos, nestas zonas. No POL fálase de que hai que dar a coñecer os valores dos espazos protexidos pero non especifica a forma ou modo de facelo, nin delimita claramente que tipo de actuacións se farán para dar a coñecer estes espazos, deixando unha vez máis, a porta aberta a calquera tipo de actuación urbanística ou de infraestruturas. É necesario cuidar tamén as inmediacións (zonas periféricas de protección) destes espazos protexidos onde calquera actuación ten repercusións graves sobre o conxunto do espazo.

· Dentro do POL prohíbense os novos crecementos illados pero se contempla a excepción de solos industriais ou de equipamentos que poderán efectuarse se cumplen con condicións de accesibilidade e “prevén e miniminzan” os efectos negativos sobre o territorio. Isto da a posibilidade de conceder permisos para unha serie de actividades “autorizables”, ainda que infraestruturas previstas en proxetos sectoriais como piscifactorías e parques eólicos, se declaran exentas de esa autorización previa. No POL fálase simplemente de que se fará de “xeito excepcional” pero tamén que atenderá “aos obxectivos da política sectorial”, deixando o artigo totalmente ambiguo e sen por límites claros a este tipo de infraestruturas. 

· Solicitamos que se eliminen esas excepcións e se prohiba a creación de áreas para a localización de instalacións e dotacións (correspondentes a plans sectoriais) que non sexan estrictamente necesarias e sempre que respecte os límites marcados polas distintas figuras de protección.  

· Nas áreas protexidas poderanse autorizar a rehabilitación de edificios preexistentes (sen marcar límites como valor cultural do edificio, tipo de rehabilitación, usos, etc.), tamén poderase (de xeito específico) dar autorizacións a explotacións acuícolas e marisqueiras, deportivas, socioculturais, recreativas, baño, talasoterapia, augas termais, etc.

· Solicitamos que se faga unha maior concreción e menor ambigüidade nos termos destas autorizacións e que nas zonas que teñan un valor ambiental, cultural ou paisaxístico a protexer non se permitan este tipo de actuacións.

· Na zona clasificada como de mellora ambiental ou paisaxística, o catálogo de actuación que se poden autorizar permite facer as construcións ou instalacións necesarias para o desenvolvemento de empresas agrarias ou gandeiras; edificacións necesarias para o bo desenvolvemento e explotación do marisqueo e da acuicultura, construcións e rehabilitacións destinadas a turismo rural, edificicacións para educación ambiental e escolas agrarias, etc. Permite tamén cambios de uso a residencial de edificacións clasificadas como de interés.

· Solicitamos que todos eses usos sexan incompatibles co significado da clasificación da zona: “Mellora ambiental ou paisaxística”. Ningún deles pode mellorar ambiental ou paisaxisticamente zona algunha.

· Nas zonas declaradas de ordenación non se asegura protección algunha xa que o seu grao de protección e tipo de actuacións virá definido nun futuro por acordos cos concellos e polas necesidades de crecemento dos mesmos.

· Nas zonas con tratamento específico como son os núcleos tradicionais costeiros (asentamentos tradicionais), poderán darse novos crecementos urbanísticos se as necesidades de crecemento do concello así o establecen e somentes se pon como límite “un marco de desenvolvemento equilibrado e sostible”. 

· Solicitamos que os límites de crecemento e expansión deses enclaves costeiros estean ben delimitados con criterios rigurosos e respectuosos co contorno e que non queden ao arbitrio da administración competente xa que o termo de desenvolvemento equilibrado e sostible é demasiado amplo e ambiguo.

SEGUNDA: Sobre as características  do POL:

A parte normativa de protección:

O POL no seu conxunto afecta a unhas 212.000 Ha, das que preto das 10.000 Ha afectan á zona de protección dos 500 metros. Divídese en categorías segundo o nivel de prohibición de actuacións (construcións). Na parte normativa de protección establécense os usos autorizables en cada zona.

Na zona de protección suma: Ambiental o Corredor-ríos (67.144Ha); zona de grao intermedio: Mellora ambiental ou paisaxística (48. 826Ha); zonas de ordenación (46.826) definidas nun futuro por acordos cos concellos.

Dentro da zona de protección dos 500 metros:

· Levántase o veto a edificación nunhas 514Ha ao que habería que sumarlle 100 máis que con certos cambios nos Plans de ordenación municipais xa se permitiría edificar sen problema. A provincia de Pontevedra é a máis afectada (debemos valorar que xa é a zona máis masificada).

· A categoría de maior protección é a que abarca 330 Ha, onde se di que se prohíbe a construción. O resto é apto ou que se podería convertir en apto. Esta medida vai contribuír a que se reactiven proxectos paralizados dentro do sector da construción, o que vai xerar que se reactive a actividade na costa galega cos conseguintes prexuízos. 

· A categoría que ocupa a maior parte é a de parcelas sen regulación dos usos (8900 Ha). Son zonas declaradas de ordenación que virán definidas nun futuro por acordos cos concellos o que é tanto como deixala á libre interpretación dos mesmos.

Dentro do POL:  nas zonas de protección suma, ábrese un abano moi amplo de excepcións; na zona de mellora ambiental ou paisaxística o que se dan son normas xerais (moi flexibles) de preservación da paisaxe ou da biodiversidade dos ecosistemas. Non se marcan os límites do desenvolvemento urbanístico, quedando a expensas das interpretacións puntuais que faga a Consellería de Medio Ambiente, Territorio e Infraestruturas.

Usos permitidos no POL:

En Áreas de Protección: Actividades de explotacións acuícolas e marisqueiras, deportivas, recreativas, de baño, enerxéticas,  aparcamentos, apertura de novos sendeiros, etc.

En Áreas de Mellora: construción e rehabilitación de edificacións de turismo rural, infraestruturas necesarias para as explotacións acuícolas, vivendas vinculadas ás explotacións agrarias, gandeiras ou forestais, mudanza de usos a residencial de edificacións de interés, etc

Prohíbense as urbanizacións illadas pero permítese o solo industrial illado “nas mellores condicións de accesibilidade e impacto no territorio”.

Nos núcleos tradicionais costeiros se poderán establecer novos crecementos urbanísticos “se por necesidades de crecemento do concello así o estiman oportuno” (6 na Mariña lucense, 15 nas Rías Altas, 28 no Golfo Ártabro, 6 no Arco Bergantiñán, 39 na Costa da Morte, 59 nas Rías Baixas, 9 na Costa Sur.) A maioría enclavados en áreas de protección. Esta proposta de crecemento vai en contra da Lei de costas 22/1988, que restrinxe de xeito claro a edificabilidade nesas zonas.

A excesiva ocupación urbanística en solo tradicionalmente rural é outro dos aspectos sobre os que mostramos o noxo rexeitamento a este plan. O deterioro paisaxístico destes municipio no seu conxunto é unha problemática á que é necesario por freo sobre todo naqueels municipios de poboacións cunha grande densidade. A importancia concedida ao deterioro paisaxístico das zonas costeiras municipais, é maior entre veciños que entre os propios concellos que fan caso omiso das reiteradas peticións da poboación. O deterioro das zonas costeiras son máis evidentes nos municipios de maior densidade aínda que é un problema que se detecta en todas as zonas.

TERCEIRA: En canto á participación pública:

O planeamento territorial debera configurarse como un foro común das distintas políticas que interveñen na súa coordinación resultado do consenso dunha participación e debate coa sociedade cumplindo co enfoque dado pola Unión Europea con respecto aos obxectivos das planificacións territoriais. O POL nunca contou coa participación da cidadanía e do movemento social  na súa elaboración. Pensamos que un plan que non conta coa participación social non é legal nin éticamente defendible. 

A  avaliación ambiental estratéxica é un instrumento de deseño do plan ou programa desde o punto de vista ambiental que se engade aos demáis instrumentos de deseño. Unha verdadeira participación democrática non consiste en que os cidadáns formulen suxestións e alegacións nos períodos de consultas, senón en que se co-responsabilicen no proceso de decisións e para isto é preciso que se poida debater un plan ou programa ao longo de todo o seu proceso de elaboración. 

No Dereito público, participar significa concorrer no proceso de adopción de decisións dos poderes públicos por parte dos cidadáns. A participación pública pode definirse como a intervención directa dos interesados e o público en xeral no proceso de toma de decisións por parte dos órganos políticos e administrativos, que complementa as institucións formais da democracia representativa. Na noción de público inclúense tanto as persoas físicas e xurídicas individuais como os grupos, asociacións e organizacións sociais, sendo destacado o papel destes. Así o regula a Lei 27/2007, do 18 de xullo, pola que se regulan os dereitos de acceso á información, de participación pública e de acceso á xustiza en materia de medio ambiente (incorpora as Directivas 2003/4/CE e 2003/35/CE).

CUARTA: En canto á educación ambiental:

A estratexia territorial europea, publicada pola Comisión Europea: “Cara a un desenvolvemento equilibrado e sostible do territorio da UE”, especifica que as tendencias de desenvolvemento territorial a longo prazo da UE dependen entre outros factores da “crecente importancia das autoridades rexionais e locais e de seu
función con respecto ao desenvolvemento territorial”. Estes factores deben contemplarse tendo en conta o contexto  do desenvolvemento así como das tendencias xerais de evolución demográfica, social e ambiental. Así mesmo se especifica que estes factores utilizados correctamente poden representar un marco apropiado para o reforzo da cohesión do territorio europeo. 

Desde este punto de vista debemos ter en conta que a ordenación do territorio é ademais dunha estratexia, a expresión espacial da política económica, social e ambiental de toda unha sociedade. Concíbese como un enfoque interdisciplinario e global cuxo obxectivo é un desenvolvemento equilibrado das rexións e a organización física do espazo, e polo tanto debe terse presente que non pode organizarse o territorio, nin establecer medidas específicas para a súa protección e conservación sen coñecer o seu sistema de organización nin os seus valores fundamentais. Para chegar ás bases firmes que definen tanto o establecemento dos criterios para a protección do litoral, como os criterios para a ordenación do mesmo e as actuacións que se propón, é necesario achegar un detallado coñecemento do noso litoral. Doutra banda, non é posible iniciar o proceso lento e paulatino de cambio cara a formas máis sostibles de desenvolvemento se non se conta, dun lado, cun programa de difusión e divulgación dos estudos, análise e obxectivos e doutro, cos medios para conseguir unha formación permanente aos diferentes niveis, tanto do sector público coma do privado, para desenvolver coa maior eficiencia posible, a xestión sostible dos recursos e a xestión do territorio. 

Neste sentido é preciso profundar na sempre esquecida educación ambiental, mediante a formulación dunha estratexia que permita revitalizar e intensificar as accións nos diferentes escenarios e axentes. Neste marco, tanto de obxectivos territoriais europeos, como de funcións explícitas do Plan de Ordenación do Litoral de Galicia solicitamos o establecemento de programas necesarios para a consecución dos mesmos. Estes programas deberán ter como obxectivo a divulgación dos contidos completos do Plan, incluíndo necesariamente a información referida á análise territorial efectuada, as unidades territoriais que o ocupan, e os criterios e metodoloxía aplicada para a obtención da protección efectiva e integral da zona costeira. A divulgación dos estudos, análise e contidos do Plan de ordenación do litoral, deben establecerse inmediatamente se conclúan os traballos de elaboración do mesmo. Para iso deberanse deseñar os programas necesarios enmarcados nunha estratexia de divulgación global. (sociedade en xeral, administracións locais, administración autonómica, etc).

QUINTA: En canto ao documento en xeral: 

A pesar de presentar un litoral privilexiado, Galicia non coidou a súa costa durante esta última década. As autoridades galegas, tanto municipais coma autonómicas, levan a cabo desde fai moitos anos políticas de costas ao medio ambiente e ao mar. Galicia vive nos últimos anos as maiores recalificacións de solo da súa historia, moitas delas no litoral.

O resultado é unha costa contaminada e cada vez máis desfigurada na que non se respecta a normativa ambiental e conséntense todo tipo de irregularidades atendendo a supostas razóns económicas, sen considerar que a protección e conservación da costa galega é un dos seus mellores activos económicos. A destrución da súa costa afectou especialmente a espazos de indubidable valor ambiental. De feito, aínda que Galicia ocupa o segundo posto no referente ás comunidades autónomos con máis costa protexida (o 52,3%) as ameazas directas a seus Espazos Naturais Protexidos (ENP) foron medrando exponencialmente. Sobre estes espazos proxectáronse unha maraña de plans (de acuicultura, de portos, urbanísticos...), iniciados algúns hai máis dunha década, que antepón un mal entendido crecemento económico sobre o valor real dos ENP. O perigo da saturación urbanística ameaza con desintegrar os valores e riquezas naturais da costa.

A costa galega leva anos xestionándose como un espazo económico onde as industrias da construción e do turismo marcan as pautas de uso e explotación. A falta dunha aposta clara por unha protección real e efectiva do noso litoral, están a provocar a perda irreparable do noso patrimonio e deixan un legado insostible para as xeracións vindeiras.  

Galicia posúe un litoral privilexiado que debería gozar dunha protección real e efectiva. Sen embargo, as políticas que se desenvolven son de costas ao mar, sen considerar que a protección e conservación da costa é un dos nosos maiores atractivos. A costa galega xestiónase como un espazo económico onde a conservación, recuperación e protección do espazo litoral queda nun segundo plano ante os intereses económicos e especulativos. Políticas de proliferación de instalacións naútico-deportivos, aterramentos inxustificados, instalación de empresas contaminantes en primeira liña de costa, falta dun sistema de saneamento real e eficaz, substitución da pesca e marisqueo tradicional por producción industrial en terra, urbanismo sen sentido, etc. son somente algúns dos males que están atacando á costa galega.

O Plan de ordenación do litoral presentado é un plan insostible e está baseado na destrución da maior parte do noso litoral. Trátase dun xeito de entender e deseñar o territorio totalmente mercantilista que para nada ten en conta o coidado e conservación do mesmo.

O modelo de POL que precisamos non é este. É un modelo que amplíe e respecte o  patrimonio natural de Galicia e cuxo eixo central sexa o respecto ao medio mariño e terrestre e que asegure a sobrevivencia dos nosos sectores produtivos tradicionais. Os recursos do planeta son limitados e esta carreira de depredación e espolio é un camiño que non leva a ningures, somente a hipotecar o noso futuro.

A aprobación deste Plan de ordenación do litoral provocaría graves efectos ambientais e culturais. Suporía a destrucción ambiental, biolóxica, hidrolóxica, xeolóxica e paisaxística do territorio. A destrución dos nosos oficios e xeitos de vida tradicionais vencellados ao territorio. Está feito de costas á cidadanía e sen ter en conta para nada aos cidadáns e aos movementos sociais durante toda a fase de elaboración. É un plan prexudicial para Galicia que supón a hipoteca e destrución das xeracións presentes e futuras. 

Esiximos que se respecten e se cumpra toda a normativa ambiental e urbanística superior, en concreto, os artigos seguintes relacionados coa protección do litoral: 45 da Constitución Española (que ordena aos poderes públicos “velar pola utilización racional de todos os recursos naturais”, o 149.1.23ª, que indica que as comunidades autónomas poderán establecer "medidas adicionais de protección", o mesmo se especifica no artigo 27.30 do Estatuto galego de Autonomía que tamén se refire á paisaxe ("normas adicionais sobre protección de medio ambiente e da paisaxe nos termos do artigo 149.1.23ª CE” así como distintas sentenzas do Tribunal Constitucional referidas aos espazos protexidos que a administración galega non ten en conta: a lei de costas, de índole estatal que é de obrigado cumprimento; directivas ambientais europeas como a "directiva hábitas" e a "directiva aves"; a lei da biodiversidade estatal, a lei do solo estatal, etc.

Por todo isto, SOLICITA:

1.- Que sexa revisado o Plan de ordenación do litoral de Galicia por presentar un gran número de inconcrecións.


2.- Que se redacte un novo documento do Plan de Ordenación do Litoral e se realice un proceso de participación público efectivo.

OTROSI DIGO: Que ao abeiro da lexislación en materia de procedemento administrativo común,

SOLICITO:


PRIMEIRO: Que se teña por comparecido no expediente do Plan de ordenación do litoral de Galicia.


SEGUNDO: Que se notifiquen todos os actos administrativos que se adopten ao obxecto de poder formular alegacións e suxestións, de poder propor a práctica de probas, participar no trámite de audiencia, e interpor, se é o caso, os recursos que procedan.

Signifícolle que de acordo co establecido polo artigo 42 da Lei 30/92, de 26 de novembro, de Réxime Xurídico das Administracións Públicas e do Procedemento Administrativo Común, existe unha obriga de resolver en todos os procedementos e a notificarla calquera que sexa a súa forma de iniciación.

En Ourense, a 30 de setembro de 2010

Asdo.: Judith Sing Jackson

